
RESPEK TROTS

JY IS...DIENAAR
Die meeste van ons wat hierdie omsendbrief lees, is leiers in een of ander omgewing of situasie.  Afgesien van Voortrekkeroffisiere wees, is ons predikante, onderwysers, militêre offisiere, sake leiers, die ‘baas’ van jou eenmansaak, tuisteskepper, ambagsman – almal leiers op hul eie gebied.  Maar as ons almal dan leiers is, hoekom is die opskryf dan ‘Jy is... dienaar’?

Die konsep van dienaar-leierskap is al bekend uit die geskrifte van Chanakya, afkomstig uit Antieke Indië (sowat 300 vC).  In sy geskrif Arthashastra, skryf Chanaya dat ‘n goeie koning (leier) nie homself nie, maar sy onderdane moet bevoordeel in alles wat hy doen. 

Jesus, ons grootste rolmodel van ‘n dienaar-leier, sê in Matteus 23: 10-12, ‘”Julle moet julle nie 'leiers' laat noem nie, want een is julle Leier: die Christus. Maar die grootste onder julle moet bereid wees om die ander te dien. Wie hoogmoedig is, sal verneder word, en wie nederig is, sal verhoog word.”  Dit word dus van ons, as Christen leiers verwag om in nederigheid te dien, eerder as om verhewe bo die res te lei – vandaar ons opskrif. 

Larry C. Spears van die Greenleaf Center for Servant Leadership gee onder andere die volgende eienskappe van ‘n dienaar-leier:

· ‘n Dienaar-leier luister na wat sy groep/ondergeskiktes sê.

· ‘n Dienaar-leier verstaan en het empatie met ander.

· ‘n Dienaar-leier beskik oor oorredingsvermoë.

· ‘n Dienaar-leier is toekomsgerig.

· ‘n Dienaar-leier is verbind tot die groei van sy mense.

Meet jouself gerus aan bogenoemde eienskappe en bevestig dat jy ‘n dienaar-leier is – die soort leier wat ons in Transvaal nodig het.  

In die volgende omsendbrief sal ons kyk na die derde rol van ‘n Voortrekkeroffisier as leier, naamlik dié van versorger.  Intussen, seënwense en sterkte met dienaar-leier wees!

JY IS...MENTOR

Die aangehegde kompasroos is ‘n opsomming van wat tydens ‘n hoogs insiggewende gespreksgeleentheid met lede van kommandodagbesture tydens die Voriesaamtrek in Januarie 2010 gesê is. Op die primêre as van die kompasroos vind ons die waardes waarvolgens ons die Voortrekkers in Transvaal bedryf.  Elkeen van hierdie waardes is al in vorige omsendbriewe breedvoerig bespreek. Op die sekondêre as is die vier primêre rolle van leiers in kommando’s, naamlik dié van Mentor, Dienaar, Versorger en Droomgewer.  In die volgende vier omsendbriewe sal ons enkele gedagtes oor elkeen van hierdie rolle met mekaar deel.

Die offisier as MENTOR is die onderwerp van talle besprekings, soos wat ook tydens die onlangse, baie geslaagde, opleidingsnaweek te Hartbeesfontein plaasgevind het.

‘n Mentor, sê Bruce Wilkenson in sy boek Die Droomgewer vir Leiers, is mense wat ander deur hulle voorbeeld leer.  Soos Moses vir Josua, is ons, as Voortrekkeroffisiere, daagliks die mentors vir talle Afrikaner jongmense wat grootoog op soek is na rolmodelle en rigtinggewers. 

Uit die insig van verskeie mentorskapskenners blyk die volgende sewe eienskappe ‘n goeie mentor te beskryf: 

· ‘n Goeie mentor gee ag op die behoeftes van sy protegé (beskermling). 

· ‘n Goeie mentor weet hoe om sy protegé te motiveer. 

· ‘n Goeie mentor is ‘n goeie leermeester vir sy protegé. 
· ‘n Goeie mentor dra sy eie selfvertroue oor aan sy protegé. 

· ‘n Goeie mentor is self ‘n “Uitblinker”. 

· ‘n Goeie mentor dra ‘n waardestelsel oor aan sy protegé.

· ‘n Goeie mentor betoon respek aan sy protegé.
Meet jouself gerus aan die eienskappe van ‘n goeie mentor.  Mag ons almal die krag, insig en wysheid ontvang om, deur ons voorbeeld van konsekwente Christen en moderne Afrikaner wees, die jong Transvalers wat aan ons toevertrou is, te leer.

Geniet die vakansie en die gepaardgaande kampe en sterkte aan al ons HW/PV kandidate.  As positiewe burgers van hierdie wonderlike land, geniet die sokker (en vuvuzela’s)! 

JY IS...VERSORGER

Tydens die Voriesaamtrek van Januarie 2010 het ons die kommandoleiersgesprek opgesom met die aangehegte kompasroos.  Die hoofwindrigtings dui op die waardes wat ons as Voortrekkers in Transvaal nastreef, terwyl die sekondêre windrigtings die rolle wat ons as leiers vervul, voorstel.  Die waardes, naamlik GELOOF, RESPEK, INTEGRITEIT en TROTS, sowel as twee rolle, naamlik dié van MENTOR en DIENAAR, het ons die afgelope jaar in ons omsendbriewe bespreek.  Ons sluit die 2010 Voortrekkerjaar af deur te kyk na ons rol as VERSORGER.

‘n Leier in die Voortrekkers as versorger (Eng Caregiver) moet nie in ‘n mediese verband gesien word nie, maar vanuit sy rol as mentor en dienaar, sowel as binne die Christelike konteks waarbinne Voortrekkers funksioneer.  Ons beste rolmodel van ‘n leier as versorger, is Jesus self.  As Sy volgelinge ervaar ons daagliks verskeie vorme van versorging en daarom is dit ook ons plig om ons ‘volgelinge’ te versorg.  Die vorme van versorging sluit onder andere in:

· Fisiese versorging, of Versorging van die Liggaam.  As kampleiers en kommandoleiers is dit ons taak om te verseker dat ons Voortrekkers kos en skuiling het op kampe en ander geleenthede.  Dit is ook ons taak om ons mense aan te moedig om hulle wat minder bevoorreg is as ons, by te staan en, waar nodig, te versorg. Dink byvoorbeeld aan ons ‘Blik ‘n Lid’ projek.

· Geestelike versorging, of versorging van die Siel.  Soos Jesus ‘n skare honger mense nie net fisies kon versorg nie, maar ook hulle siele versorg het, moet ons ook na die sielsbehoeftes van ons mense kyk en ‘sielsversorging’ toepas – of dit ‘n gebed is, of raad, of selfs net die lees van ‘n Bybelvers.

· Emosionele versorging, of versorging van die Hart.  Weinig van ons is opgeleide beraders, maar ons het almal ‘n oor wat kan luister, ‘n skouer om op te huil en arms wat kan vashou.  Emosionele versorging is maklik, dog moeilik – want  jy moet saam ‘voel’.

· Intellektuele versorging, of Versorging van die Verstand.  ‘Erf my kennis’ sing ons in die Volwassenes se versie van die Voortrekkerlied.  Deur ons kennis met mekaar en ons jongmense te deel, is ons onbewustelik besig met die voorsiening aan intelektuele behoeftes, die drang na kennis – intelektuele versorging.

Laastens het ons elkeen ook ‘n Bybelse opdrag ontvang in Gen 1: 28 en Gen 2:15 om Sy skepping te bewoon te bewerk en te bewaar. Ons moet dus ook as versorger van ons omgewing optree en as leiers hierdie opdrag aan ons jeuglede oordra.

Sterkte vir jou rol as versorger.  Dit is sekerlik een van die moeilikste rolle om te vervul!

JY IS… DROOMGEWER

Daar is ‘n ou gesegde wat lui “As jy opgehou het om te droom, het jy opgehou om te lewe.” Dit is Januarie 2011, die begin van ‘n nuwe Voortrekkerjaar.  Begin ons, as volwassenes, en die jongmense met wie ons werk die jaar vol planne en drome of het stres, druk en omstandighede hierdie drome verpletter?

Bruce Wilkenson, skrywer van die boek ‘Die Droomgewer’, is van mening dat ons almal een of meer drome het wat ons natreef. Die bereiking van drome is, volgens Wilkenson, dìt wat ons lei tot ‘n vol en vervulde lewe. Afgesien van die droomvernietigers wat bo genoem word, word ons egter dikwels verhoed om ons drome te bereik omdat ons dink dat ons drome onbereikbaar is en omdat drome ons uit ons gemaksone ruk – iets waarvoor ons baie bang is.

Beste Voortrekkervriende, dit is hier waar ons, as volwassenes en leiers in Die Voortrekkers, ons grootste roeping vind, naamlik dié van droomgewer.  Ons grootste taak vandag is om mekaar en die jongmense wat aan ons toevertrou is, aan te moedig en te help om weer aan ‘n droom te begin glo.  En as hulle reeds glo, om hulle te help om moed bymekaar te skraap om die droom met al die krag tot hulle beskikking na te streef – om buite die stres, druk, omgewing en vrese uit te styg om ‘n droomvervulde lewe te leef.  

Ek hoop dat jy, Voortrekkeroffisier en Staatmaker, saam met my glo aan ons Voortrekkervisie vir 2013, naamlik om die voorkeur aktiwiteit buite skoolverband vir ABC jongmense te wees. Ek hoop ook dat jy saam met my glo aan die droom om Transvaal weer TRANSVAAL te maak en dat jy hierdie drome saam met my hierdie jaar met ywer sal nastreef. 

Mag jy ook in 2011 die Genade ontvang om ‘n eie droom te kan hê en te kan nastreef en die insig en wysheid om ons jongmense te kan help om ook te droom en hulle drome uit te leef – om hulle droomgewer te wees.

